
మన్నారుదాసవిలాసము











	ఉ.	
వేత్రముఁ గేలఁబూని యదువీరునికిం దగు సైన్యపాలుఁడై

శాత్రవకోటి నీ టడఁచి చాల జయంబు లొసంగు మేటి యా

సూత్రవతీప్రియుండు బలసూదనముఖ్యుల నేలు నేత స

న్మైత్రి జెలంగ సంతతము మన్నరుదాసునిఁ గాచుగావుతన్.

	తే.	
విజయరాఘవమేదినీవిభునిఁ గన్న

తండ్రి గురువును దైవంబు తానె యగుచుఁ

జెలువుమీరు శతక్రతు శ్రీనివాస

తాతయాచార్యచరణపద్మములుఁ గొలుతు.

	క.	
పన్నగశాయిచరిత్రము

పన్నుగ ద్రవిడప్రబంధఫణితి నుడువు నా

పన్నిద్దరాళువార్లఁ బ్ర

పన్నుల సన్నుతులు సేసి భావింతు మదిన్.

	తే.	
మన్ననారుకరగ్రహమహిమ నహిత

చయములును గెల్చి హితులకు జయము లొసఁగు

శంఖచక్రగదాఖడ్గశార్ఙ్గములకు

వందనంబు లొనర్తు నే వరుసతోడ.

సుకవిస్తుతి




	క.	
కేల్మొగిచెద మృదుసూక్తుల

కల్మికినై నెమ్మనమునఁ గడఁగెడు భక్తిన్

బల్మరు సుజనాదృతికిన్

వాల్మీకివ్యాసముఖ్యవరకవితతికిన్.

	క.	
ఆదిమఫణి యన బుధు ల

త్యాదరమునఁ బాదుకాసహస్రముఖకృతుల్

వేదెఱఁగుల రచియించిన

వేదాంతాచార్యవర్యు వేట్కఁ దలంతున్.

	ఉ.	
ధారుణిపైఁ బరార్థముల దారు హరింపుచు నుండు దుష్కవుల్

ధీరసభాంతరంబులను దీరుపడంగ (మెలంగ నే)ర్తురే

కోరి పరార్థజాలములె కొంకక కైకొనుచుండు చోరకుల్

శారదచంద్రచంద్రికల శంకఁదొరంగి చరింపనేర్తురే.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 12 నవంబరు 2020న 04:56కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

